
Ամփոփում 

Արդի հայագիտությունը 2024 թվականին արգասավորվեց գեր-
մանալեզու մի արժեքավոր աշխատությամբ, որի համահեղինակներն 
են վաստակաշատ հայագետներ գերմանացի պրոֆ․ Թեսսա Հոֆմանը 
և նորվեգացի դր․ Վինֆրիդ Կ․ Դալմանը։ «Հայաստանի աշխարհաքա-
ղաքական ճակատագիրը․ անցյալ և ներկա» վերնագրով ստվարածա-
վալ աշխատությունն ինքնատիպ և խիստ արժեքավոր է մի շարք տե-
սանկյուններից։ Նախ՝ դրանում ներկայացված է հայ ժողովրդի ամ-
բողջական պատմությունը ակունքներից մինչև մեր օրերը, ընդ որում՝ 

* Ընդունվել է տպագրության  20.06.2025 ։
1 Winfried K. Dallmann; Tessa Hofmann, Das geopolitische Schicksal Armeniens։

Vergangenheit und Gegenwart, Verlag BoD ∙ Books on Demand GmbH, Norderstedt
2024, 486 S.

գիտական լուսաբանում են ստանում տարբեր դարաշրջանների վերա-
բերող այն հարցերը, որոնց շուրջ օտար ուսումնասիրողների տեսա-
կետները միշտ չէ, որ անկողմնակալ են եղել։ Երկրորդ՝ աշխատությու-
նը բաղկացած է երկու բաժիններից և 18 գլուխներից. առաջին բաժնի 
տասը գլուխներում ներկայացված է հայոց հազարամյակների պատ-
մությունը ընդհուպ մինչև Հայաստանի երրորդ հանրապետության 
հռչակումը, իսկ երկրորդում ութ գլուխներով լուսաբանվում են դրան 
հաջորդած մոտ երեսունհինգ տարվա իրադարձությունները։ Դա ինք-
նին փաստում է, թե հեղինակների համար որպիսի կարևոր առաջնա-
հերթություն է եղել հաղթանակներով և պարտություններով, նաև 
չլուծված խնդիրների առատությամբ բնորոշվող նորագույն շրջանի հե-
տազոտությունը, որի առանցքը կազմում են Արցախյան հակամար-
տությունն ու դրա համատեքստում ծավալվող իրադարձությունները։ 
Գրքի կարևոր արժանիքն է նաև այն հանգամանքը, որ շարադրանքը 
ծայրից ծայր «քարտեզագրված» է։ Այլ կերպ ասած՝ տարբեր ժամանա-
կաշրջաններում Հայաստանը ներկայացնելիս պատկերված են նաև 
համապատասխան քարտեզներ, որոնցով նյութի մատուցումն ավելի 
առարկայական, իսկ հեղինակային եզրակացութուններն ու ընդհան-
րացումներն՝ անառարկելի են դառնում։  

Աշխատությունը, որում բազմակողմանիորեն լուսաբանվում են 
ոչ միայն Հայաստանի և արցախյան հակամարտության, այլև հայկա-
կան սփյուռքի պատմությունը,  մի յուրօրինակ հանրագիտարան է կամ 
դասագիրք նրանց համար, ովքեր կցանկանան խոր և ամբողջական 
գիտելիքներ ձեռք բերել ինչպես այդ հարցերի, այնպես էլ դրանց հա-
մատեքստում տեղի ունեցած տարածաշրջանային ու միջազգային իրա-
դարձությունների վերաբերյալ։ 

Բանալի բառեր  –  ցեղասպանություն, Հայաստան, պանթուր-
քիզմ, Արցախ, Նախիջևան, Ռուսաստան, Նեմեսիս գործողություն, 
եվրոպական մեծ տերություններ, Թուրքիա, Ադրբեջան, պատմու-
թյան նենգափոխում։ 

Abstract 

A MAJOR ACHIEVEMENT OF EUROPEAN ARMENOLOGY 
Winfried K. Dallmann, Tessa Hofmann   

The Geopolitical Fate of Armenia: Past and Present 
Ashot N. Hayruni 

Contemporary Armenian studies were enriched in 2024  by a 
valuable new German-language publication, co-authored by distinguished 
Armenologists, German Professor Tessa Hofmann and Norwegian Dr. 
Winfried K. Dallmann. The substantial volume, titled “Das geopolitische 
Schicksal Armeniens. Vergangenheit und Gegenwart” (“The Geopolitical 
Fate of Armenia: Past and Present“), is original and highly significant from 
multiple perspectives. First and foremost, the book presents a 
comprehensive history of the Armenian people from the earliest times to the 
present day. Importantly, it provides scholarly and compelling 
interpretations of issues related to different historical periods, issues on 
which the perspectives of foreign researchers at times lacked objectivity. 
Secondly, the work is structured  two parts and comprises eighteen chapters. 
The first part presents the millennia-long history of the Armenian people up 
to the declaration of independence of the Third Republic of Armenia, while 
the second part, consisting of eight chapters, covers the events of the 
following thirty-five years. This testifies to the authors’ recognition of the 
importance of the modern period, marked by both triumph and tragedy, 
challenges, victories and defeats, as well as a host of unresolved issues. 
Central of this era lies the Artsakh conflict and the developments directly 
related to and surrounding it. 

Another important merit of the book is the fact that the narrative is 
thoroughly mapped out. In other words, when presenting Armenia across 
different historical periods, the authors include corresponding maps, which 
make the material more concrete and render the authors’ conclusions and 
generalizations more compelling and irrefutable.  

The work, which offers a comprehensive account not only of 
Armenia and the Artsakh conflict but also of the history of the Armenian 

diaspora, serves as a unique encyclopedia or textbook for anyone seeking 
deep and thorough knowledge of these subjects, as well as of the regional 
and international developments that have unfolded in these contexts. 
  

Keywords – genocide, Armenia, panturkism, Artsakh, Nakhijevan, Russia, 
Operation Nemesis, European great powers, Turkey, Azerbaijan, falsification of 
history.  

 
 
 
Резюме 
 

ВАЖНОЕ ДОСТИЖЕНИЕ ЕВРОПЕЙСКОГО 
АРМЕНОВЕДЕНИЯ 

Винфрид К. Дальман, Тесса Хоффман.  
Геополитическая судьба Армении: прошлое и настоящее. 

 
Ашот Н. Айруни 

 
В 2024 г. арменоведение обогатилось новым ценным трудом на 

немецком языке, авторами которого стали выдающиеся арменоведы: не-
мецкий профессор Тесса Хоффман и норвежский доктор Винфрид К. 
Дальман. Объемный труд под названием «Геополитическая судьба 
Армении: прошлое и настоящее» уникален и чрезвычайно ценен с ряда 
точек зрения. Во-первых, он представляет полную историю армянского 
народа от его истоков до наших дней, одновременно научно освещая 
вопросы, связанные с разными эпохами, на которые взгляды зарубежных 
исследователей не всегда были беспристрастными. Во-вторых, работа со-
стоит из двух разделов и 18 глав, причем в первом разделе представлена 
история армян на протяжении тысячелетий вплоть до провозглашения 
Третьей Республики Армения. Во втором разделе, состоящей из восьми 
глав, освещаются события последующих тридцати пяти лет. Это само по 
себе доказывает, насколько приоритетным авторы считали изучение 
периода, характеризующегося вызовами, победами и поражениями, а 
также обилием нерешенных вопросов, осью которого является Арцахский 

конфликт и события, разворачивающиеся вокруг него. Еще одним важ-
ным достоинством книги является тот факт, что повествование «кар-
тографировано» от начала до конца. Иными словами, при представлении 
Армении в разные периоды прилагаются соответствующие карты, что 
делает подачу материала более объективным, а выводы и обобщения 
автора - бесспорным. Труд, в котором всесторонне освещается не только 
история Армении и Арцахского конфликта, но и история армянской 
диаспоры, является настоящей энциклопедией или учебником для тех, 
кто хотел бы получить глубокие и всесторонние знания как по этим 
вопросам, так и по региональным и международным событиям, проис-
ходившим в их контексте. 

Ключевые слова – геноцид, Армения, пантюркизм, Арцах, Нахичевань, 
Россия, операция «Немесис», великие европейские державы, Турция, Азер-
байджан, искажение истории. 

Մուտք 

Գրախոսվող գրքում հանգամանալից տեղեկություններ են հա-
ղորդվում հայ ժողովրդի բնօրրանի, առաջին պետական կազմավո-
րումների, մասնավորապես Հայասա, Նաիրի երկրների և Արարատյան 
թագավորության (Ուրարտու) վերաբերյալ։ Այնուհետև ներկայացվում 
են Ք․ա․ 6-րդ դարից Հայաստանում տեղի ունեցած կարևորագույն ի-
րադարձությունները՝ արտաքին դրությունը, հայոց պետականության 
վերելքն ու վայրէջքը Երվանդունիների, Արտաշեսյանների և Արշակու-
նիների կառավարման շրջանում, Հայաստանի քրիստոնեացումը,  օ-
տար տիրապետությունների հաստատումը Հայաստանում, պետակա-
նության վերականգնումը Բագրատունիների կողմից, Կիլիկիայի հա-
յոց պետականությունն ու հարակից այլ հարցերը։  

Հեղինակները Հայաստանի արտաքին դրությունը պարզա-
բանում են խնդրո առարկա իրադարձությունների պատճառահետ-
ևանքային կապերի համատեքստում, ինչը շարադրանքն առավել 
ամբողջական և անխոցելի է դարձնում։ Կարելի է ասել, որ գրքում 
ներկայացված իրադարձությունների և պարզաբանվող հարցերի 
շարքում չի անտեսվել հայոց պատմության ակադեմիական և բու-
հական դասագրքերում ներառված քիչ թե շատ կարևոր որևէ հիմ-
նահարց։ 

Հետևողական քննության են ենթարկվում հայ-ռուսական հա-
րաբերությունները 1828-1914 թթ․։ Հանգամանալից պարզաբանում 
են ստանում Ռուսաստանին Արևելյան Հայաստանի միացումը և ռու-
սական կառավարության կողմից նոր վարչատարածքային միավոր-
ների ստեղծումը, ռուսական տիրապետության ներքո հայ մշակու-
թային կյանքի զարգացման առանձնահատկությունները, կրոնա-
կանդավանաբանական, կրթամշակութային և այլ ոլորտներում Ռու-
սաստանի կողմից Արևելյան Հայաստանում իրականացված ճնշում-
ների քաղաքականությունը, ինչպես և նշված ժամանակահատվա-
ծում Արևելյան Հայաստանում տեղի ունեցած ժողովրդագրական 
տեղաշարժերը։ 

Հաջորդիվ ներկայացվում է օսմանյան տիրապետության 
տակ գտնվող արևմտահայության դրությունը։  

Արժեքավոր  տեղեկություններ են հաղորդվում այնտեղ գոր-
ծող միլլեթների համակարգի, ոչ մուսուլման ժողովուրդների իրա-
վազրկության, Արևմտյան Հայաստանի ժողովրդագրության, կրթա-
կան, գրական և մշակութային ոլորտներում հայերի ունեցած ձեռք-
բերումների մասին։ Բնականաբար հանգամանալից անդրադարձ է 
կատարվում Հայկական հարցին, որը պարզաբանվում է եվրոպա-
կան մեծ տերությունների արևելյան քաղաքականության համա-
տեքստում։ Խիստ արժեքավոր են նաև 1894-1896 թթ․ համիդյան կո-
տորածներին վերաբերող պարզաբանումները, որոնցում անդրա-
դարձ է կատարվում դրանց հիմնական շարժառիթներին, ինչպես և 
տերությունների մեղսակցությանը։ Նրանք 1878 թ․ Բեռլինի պայմա-
նագրով սուլթանական կառավարությունից պահանջելով կատարել 
բարենորոգումներ, բայց այդ հարցում չստանձնելով ոչ մի պատաս-
խանատվություն, ոչ միայն նպաստել են կոտորածների սանձա-
զերծմանը, այլև դրանք արգելելու որևէ գործուն միջամտություն 
չեն ձեռնարկել։  

Գնահատելի է, որ գրքի բովանդակության ժամանակագրա-
կան զարգացմանը զուգընթաց, որպես կանոն, շարադրանքն ավելի 
ծավալուն, իսկ քննական պարզաբանումներն ավելի ընդարձակ ու 
խորքային են դառնում։ Դա թելադրված է առաջին հերթին նոր և 
նորագույն շրջանի որոշակի իրադարձություններին վերաբերող՝ 
քաղաքական ենթատեքստ ունեցող նենգափոխումները բացահայ-
տելու և ընթերցող հանրությանը ճշմարտությունը ներկայացնելու 
նպատակադրումով։ Ըստ այդմ՝ աշխատության հաջորդ գլուխնե-
րում մանրամասն պարզաբանվում են Հայոց ցեղասպանությունը, 
դրա շարժառիթները, ընդգրկումը, ընթացքը, հետևանքները, ցե-
ղասպանությանը զուգահեռ ծավալվող՝ բռնի իսլամացման քաղա-
քականությունն ու հարակից բազում հարցեր։ Հետևողական անդ-
րադարձ է կատարվում նաև թուրքական ժխտողական քաղաքակա-
նությունը, որի որդեգրած կեղծ թեզերն ու պատճառաբանություն-
ները ստանում են համարժեք գնահատականներ։ Հեղինակների ու-
շադրությունից դուրս չեն մնացել նաև հայերի ինքնապաշտպանա-
կան կռիվները, ինչպես և ասորիների ու հույների հանդեպ իրակա-
նացված ցեղասպանական գործողությունները, որոնք դիտարկվում 
են երիտթուրքական վարչակարգի ընդհանուր ցեղասպանական 

քաղաքականության և Օսմանյան պետությունը միաէթնոս պետութ-
յան վերածելու ձգտումների ետնախորքում։ Հեղինակները, վկայա-
կոչելով Կ․ Պոլսում գերմանական դեսպանության 1916 թ․ հոկտեմ-
բերի 4-ի պաշտոնական տեղեկագիրը, արձանագրում են, որ այդ 
օրվա դրությամբ տեղահանվել են Օսմանյան պետությունում բնակ-
վող շուրջ 2,5 միլիոն հայերից երկու միլիոնը, և 1,5 միլիոնն արդեն 
իսկ սպանվել են։  

Պարզաբանվում են նաև Առաջին աշխարհամարտի ավար-
տից հետո հաղթած դաշնակիցների ճնշման ներքո հայերի տեղա-
հանության և բնաջնջման պատասխանատուներին պատժելու նպա-
տակով Կ․ Պոլսում սկսված դատավարությունները, ինչպես և տա-
րագրության մեջ ու ընդհատակում գտնվող գլխավոր հանցագործ-
ների ահաբեկումը «Նեմեսիս» գործողության միջոցով։ Մանրամասն 
ներկայացված են նաև Բաքվի հայերի 1918 թ․  կոտորածն ու Արևել-
յան Հայաստանում թուրքական զորամասերի իրականացրած մյուս 
ցեղասպանական գործողությունները։ Գնահատելի է, որ հեղինակ-
ները հանգամանալից կերպով անդրադառնում են միջազգային 
իրավունքում ցեղասպանություն հանցագործության ընդունման և 
դրա կանխարգելման ու պատժման ուղղությամբ տեղի ունեցած 
զարգացումներին՝ զուգահեռաբար քննական պարզաբանման են-
թարկելով Հայոց ցեղասպանության միջազգային ճանաչման ու դա-
տապարտման  գործընթացը։ 

Ի ցույց դնելով երիտթուրքական ցեղասպանական քաղաքա-
կանության շարունակումը քեմալական վարչակարգի կողմից՝ հեղի-
նակները չեն սահմանափակվել մինչև Թուրքիայի Հանրապետության 
հիմնադրումն ընկած ժամանակահատվածում քեմալականների իրա-
կանացրած ցեղասպանական գործողությունների լուսաբանմամբ։ 
Առանձին գլխով ներկայացված են նաև 1923-ից հետո ոչ թուրք փոք-
րամասնությունների հանդեպ տասնամյակներ շարունակ կատարված 
պարբերական ցեղասպանական գործողությունները, հետապնդում-
ները, նրանց հանդեպ մշտապես գործող խտրականությունը և գործ-
նականում քեմալիզմի ու նացիոնալիզմի նույնացումը։ Ընդսմին բա-
ցահայտվում է նաև պատմության նենգափոխման, հայկական և այլ 
քրիստոնեական մշակութային արժեքների ոչնչացման կամ յուրաց-
ման՝ քեմալական վարչակազմի վարած քաղաքականությունը։ Զանգ-

վածային բռնությունների և ցեղասպանության համիդյան, ե-
րիտթուրքական ու քեմալական քաղաքականությունը, ինչպես 
վկայում է դիտարկվող մեծարժեք ուսումնասիրությունը, ժա-
ռանգվել է նաև հետքեմալյան շրջանի թուրքական վարչակար-
գերի կողմից և ներկայումս էլ լիովին բնորոշ է նրանց գործե-
լակերպին։ Գրքում ամբողջական պատկերացում է տրվում նաև ե-
րիտթուրքերի իրականացրած 1908 թ․ հեղաշրջման և նրանց կողմից 
պանթուրքիզմի գաղափարախոսության որդեգրման վերաբերյալ, 
որը նրանք այնուհետև հարաճուն կերպով վերածում էին պետական 
քաղաքականության։  

Կարևոր է, որ պանթուրքիզմի գաղափարախոսությունն ու 
քաղաքականությունը քննության են ենթարկվում ոչ միայն նրանց 
ձևավորման ու զարգացման որոշակի պատմափուլերում։ Ինչպես 
իրավամբ ընդգծում են հեղինակները, այն ներկայումս էլ ոչ պակաս 
կենսունակ է և առանցքային դեր ունի Թուրքիայի ու Ադրբեջանի 
համագործակցության, նրանց արտաքին քաղաքականությունը 
ձևավորելու հարցում։ Եզրակացութունը հստակ է՝ «19-րդ դարի 
վերջից, երբ այսպես կոչված երիտթուրքերի շրջանում սկսեց առաջ 
գալ պանթյուրքական կամ պանթուրանական շարժումը, հայերի 
հանդեպ թուրք-ադրբեջանական քաղաքականության նպատակը 
հայ ժողովրդի ողջ բնօրրանի ոչնչացումն է՝ առավելագույն ընդգր-
կումով» (էջ 413)։  

Նշելով, որ Հայաստանն իր աշխարհաքաղաքական դիրքով 
ներկայումս մեծ մասամբ թյուրքական ժողովուրդներով բնակեց-
ված եվրասիական տարածաշրջանը բաժանում է երկու մասի (արև-
մուտքում՝ Թուրքիան, իսկ արևելքում՝ Ադրբեջանն ու կենտրոնա-
կան Ասիայի երկրները), հեղինակները ոչ միայն ի ցույց են դնում 
պանթյուրքիզմի գաղափարախոսության և թուրքական վարչակար-
գերի կողմից կատարված ցեղասպանությունների անմիջական 
փոխկապակցվածությունը, այլև այն հեռահար վտանգները, որ այդ 
գաղափարախոսությունն ու դրանով առաջնորդվող թուրքական և 
ադրբեջանական քաղաքականությունը ներկայացնում են քաղաքա-
կիրթ աշխարհի համար։  

Այն հանգամանքը, որ հեղինակները գրքի առաջին բաժնի 
բազմազան իրադարձությունների շղթան պատկերելիս բաց չեն թո-
ղել դրա ոչ մի կարևոր օղակ և միաժամանակ կարողացել են այդ 
ամենը ներկայացնել համեմատաբար սեղմ ծավալում,  վկայում է 
նրանց ինչպես քաջատեղյակության, այնպես էլ արհեստավարժութ-
յան և գիտահանրամատչելի շարադրանքի ներկաացման բացառիկ 
կարողությունների մասին։ Դա են փաստում նաև  Ռուսաստանում 
տեղի ունեցած հեղափոխությունների, տարածաշրջանում դրանց 
ազդեցության, Հայաստանի առաջին Հանրապետության, 1920 թ․ 
ներխուժման ժամանակ Հայաստանում, նաև՝ Կիլիկիայում քեմալա-
կանների վարած ցեղասպանական քաղաքականության, Մոսկվայի, 
Լոնդոնի և Լոզանի խորհրդաժողովների, կնքված պայմանագրերի, 
Հայաստանի խոհրդայնացման ու Խորհրդային Հայաստանի ներքա-
ղաքական իրադրության, տնտեսական, գիտամշակութային ու 
կրթական կյանքում կատարված զարգացումների վերաբերյալ դի-
տարկումները։ Աշխատության առաջին բաժնի կարևորագույն արժա-
նիքներից մեկն այն է, որ առանձնակի մանրամասնությամբ լուսաբան-
վում է խորհրդային իշխանությունների սահմանագծումների քաղա-
քականությունը, և ցույց է տրվում, թե ինչպես հայկական Արցախն ու 
Նախիջևանը հայտնվեցին Ադրբեջանի, իսկ Ջավախքը՝ Վրաստանի 
կազմում։ Հեղինակները, նկատի առնելով սահմանատարածքային 
հարցերի արդիականությունը և մասնավորապես Նախիջևանի հայա-
թափման, Արցախի բռնազավթման Ադրբեջանի քաղաքականությունը, 
գրքի երկրորդ բաժնում բացառիկ հետողականությամբ են լուսաբա-
նում նման հարցերը, որոնք կազմում են այս բաժնի շարադրանքի բո-
վանդակային առանցքը։ Դա լիովին հիմնավորված է, քանի որ աշ-
խատության նպատակն է կոտրել ադրբեջանական քարոզչության 
ազդեցությամբ միջազգային հանրային շրջաններում արմատացած 
այն կեղծ ընկալումը, թե Արցախը միջազգային իրավունքի տեսանկ-
յունից պատկանում է Ադրբեջանին։ Ավելին, հեղինակները մեծ կար-
ևորություն են տվել նաև Արցախյան պատերազմների, դրանց հետ-
ևանքների և դրանց շուրջ կատարված զարգացումների վերաբերյալ 
ադրբեջանական կեղծ թեզերի մերկացմանն ու հերքմանը։ Մանրա-
մասն վերլուծելով Արցախում և նրա շուրջ կատարված իրադար-
ձությունները՝ Թ․ Հոֆմանը և Վ․ Կ․ Դալմանը հաստատում են, որ 

Ադրբեջանը միջազգային իրավունքի տեսանկյունից որևէ հավակ-
նություն չի կարող ունենալ Արցախի հանդեպ, և ինչպես Նախիջ-
ևանը, այնպես էլ Արցախը գործող միջազգային իրավունքի լիա-
կատար ոտնահարումով են տրվել Ադրբեջանին։  

Ինքնին հասկանալի է, որ որևէ կեղծ քարոզչություն մերկաց-
նելու և ընթերցողին անառարկելի ճշմարտությունը մատուցելու հա-
մար տվյալ հարցերը պետք է ստանան համակողմանի և հիմնա-
վորված լուսաբանում, որի ընթացքում չպետք է անտեսվեն իրա-
դարձությունների շղթան ամբողջացնող՝ արտաքուստ մինչև իսկ ոչ 
կարևոր թվացող դեպքերն ու խնդիրները։ Քանի որ հեղինակներն 
այդպես էլ վարվել են, ուստի գրքում մանրամասն և բացառիկ գի-
տականությամբ  ներկայացված են ոչ միայն Արցախյան հակամար-
տության «հիմնարկեքը», տասնամյակների ընթացքը և արցախյան 
առաջին երկու պատերազմները, այլև 44-օրյա պատերազմը և 
դրան հետևող տեղական ու միջազգային իրադարձությունները։  

Այդ ամենի համատեքստում հստակ պարզաբանում են ստա-
նում նաև Ադրբեջանի կողմից իրականացված ռազմական հանցա-
գործությունները՝ այդ թվում քաղաքացիական բնակչության և քա-
ղաքացիական ենթակառուցվածքների վրա պարբերական հարձա-
կումները, արգելված զինատեսակների կիրառումը, վարձկանների 
ներգրավումը, քաղաքացիական անձանց և ռազմագերիների խոշ-
տանգումը, ինչպես և դիերի անարգումը (էջ 366-367)։  

Միաժամանակ հանգամանալից քննարկման են ենթարկվել 
նաև Ադրբեջանում տասնամյակներ և վեր համակարգված կերպով 
տարածվող ատելության քարոզչությունը և դրա հետին նպատա-
կադրումները։ Ինչպես իրավամբ եզրակացնում են հեղինակները, 
«ատելության և թշնամանքի ադրբեջանական պետական քաղաքա-
կանությունն ունի երկու նպատակներ․ նախ՝ այդ քաղաքականութ-
յամբ գիտակցաբար ատելություն է բորբոքվում էթնիկ հայերի՝ որ-
պես «արտաքին չարիքի» դեմ՝ իրական և արդիական ներքին հիմ-
նախնդիրներից ուշադրությունը շեղելու և իշխանությունը պահելու 
համար։ Երկրորդ՝ այն ադրբեջանական մի ռազնավարության մաս 
է, որի նպատակն է գրավել ոչ միայն Արցախի ողջ տարածքը, այլև 
շրջաններ Հայաստանի Հանրապետությունից»» (էջ 390)։ 

Աշխատությանը հատուկ արժեք է հաղորդում այն հանգաման-
քը, որ հեղինակները արցախյան հակամարտությունը ներկայացրել են 
ամենատարբեր ասպեկտներով՝ հիմնովին ջախջախելով իրադարձու-
թյունների կեղծման ու նենգափոխման ադրբեջանական քարոզչութ-
յունը։ Առանձնակի մեծ կարևորություն ունեն գրքի վերջին երեք 
գլուխները, որոնցում մանրամասնորեն լուսաբանվում են  44-օրյա 
պատերազմից հետո տեղի ունեցած իրադարձությունները՝ Արցախի 
հայաթափումը, Ադրբեջանի կողմից արցախյան մշակույթի յուրացումն 
ու ոչնչացումը, այդ ամենի հանդեպ միջազգային ասպարեզում ի 
հայտ եկած զարգացումները, միջազգային կառույցների, առանձին 
պետությունների ղեկավարների, ինչպես և իրավապաշտպանների 
արձագանքները, կարճ ասած՝  հարցի հետ կապված բոլոր իրադար-
ձություններն ընդհուպ մինչև 2024 թվականը։  

Ինչպես գիտենք, 44-օրյա պատերազմը և դրան հաջորդած 
դեպքերն ու զարգացումները հայ պատմագիտության կողմից 
դեռևս չեն ենթարկվել ամբողջական գիտական ուսումնասիրու-
թյան և ներառվել դասագրքերում։ Սույն աշխատությունը, որում 
ներկայացված են ոչ միայն այդ իրադարձությունների ամբողջա-
կան խճապատկերը, այլև դրանց փոխազդեցությունները, հետ-
ևանքներն ու առնչությունները, լիովին լրացնում են այդ բացը՝ 
դառնալով հայոց պատմության նորագույն շրջանի առաջին 
գրառված ամբողջական շարադրանքը։ 

Աշխատությունը, որում մանրամասն տեղեկություններ են հա-
ղորդվում նաև հայկական սփյուռքում տեղի ունեցած տեղաշարժերի, 
Հայաստանի երրորդ Հանրապետության հիմնադրման և ավելի քան 
երեք տասնամյակ անցած ճանապարհի մասին, մի յուրօրինակ հան-
րագիտարան է կամ դասագիրք նրանց համար, ովքեր կցանկանան 
խոր և ամբողջական գիտելիքներ ձեռք բերել ինչպես Հայաստանի, 
հայ ժողովրդի և արցախյան հակամարտության, այնպես էլ այդ հար-
ցերի ետնախորքում տեղի ունեցած տարածաշրջանային ու միջազգա-
յին իրադարձությունների վերաբերյալ։ 

Սույն աշխատությունը հայագիտական այլ ուսումնասիրություն-
ներից առանձնանում է նաև նրանով, որ խնդրո առարկա հարցերը 
լուսաբանվել են գիտահանրամատչելի շարադրանքի միջոցով։ Այդ-

պիսով գործ ունենք մի գրքի հետ, որը մատչելի է նաև ակադեմիա-
կան կրթություն չունեցողների, այլ խոսքով՝ ընթերցող լայն շրջանակ-
ների համար։ Սրանով աշխատության երախտաշատ հեղինակներ 
Թեսսա Հոֆմանը և Վինֆրիդ Կ․ Դալմանը իրականացնում են 
Հայոց պատմությունը փրկելու առաքելությունը՝ միջազգային 
հանրությանը փոխանցելով ճշմարտությունը և  մերկացնելով այն 
բոլոր կեղծ թեզերը, որոնց տարածման համար Թուրքիան և 
Ադրբեջանը հսկայական ֆինանսական միջոցներ են ծախսում։ Աշ-
խատությունն այդպիսով ունի ոչ միայն գիտական, այլև քաղաքական 
մեծ նշանակություն։ Կարելի է ասել, որ այն առաջին հերթին քաղա-
քական հայագիտության դասական և ուսանելի ձեռնարկ է։ Միաժա-
մանակ հարկ է ընդգծել, որ օգտագործված բազմալեզու, բազմաբ-
նույթ և մեծաքանակ սկզբնաղբյուրներն ու գրականությունը այն աս-
տիճան լայն տեսադաշտ են ապահովել խնդրո առարկա հարցերի 
ստույգ և հիմնավորված պարզաբանման համար, որ նույնիսկ ամե-
նահավակնոտ քննադատները չեն համարձակվի վիճարկել գրքում 
ներկայացված տեսակետներն ու եզրակացությունները։  

Աշխատության կարևոր արժանիքն է նաև այն հանգամանքը, 
որ շարադրանքը ծայրից ծայր «քարտեզագրված» է։ Այլ կերպ ասած՝ 
տարբեր ժամանակաշրջաններում Հայաստանը ներկայացնելիս պատ-
կերված են նաև համապատասխան քարտեզներ, որոնցով նյութի մա-
տուցումն ավելի առարկայական, իսկ հեղինակային եզրակացութուն-
ներն ու ընդհանրացումներն անառարկելի են դառնում։ 

Հույժ կարևոր է, որ գերմանալեզու այս աշխատությունը 
առաջիկայում թարգմանվի ոչ միայն հայերեն, այլև անգլերեն և 
այլ լեզուներով և այդ կերպ առավելագույնս իրականացնի մի-
ջազգային լայն շրջանակներին ճշմարտությունն իրազեկելու ա-
ռաքելությունը։

Օգտագործված գրականություն 

